
ԲԱՐԻ ԵՐԹ «ՀԱՅԱԳԻՏՈՒԹՅԱՆ ՀԱՐՑԵՐ» ՀԱՆԴԵՍԻՆ  
 
Ջերմորեն ողջունում եմ «Հայագիտության հարցեր» հանդեսի նորամու-

տը գիտական պարբերականների աշխարհ: 
Ինչպես  հանրապետությունում, ԵՊՀ-ում ևս վերջին տարիներին թափ 

են առնում հայագիտական հետազոտությունները, կազմակերպվում են գի-
տաժողովներ, գիտական նստաշրջաններ, գիտության այս ճյուղը վերա-
կանգնում է հեղինակությունը, ըստ այսմ` անհրաժեշտություն է առաջանում 
համանման նյութերը ներկայացնել գիտական պարբերականներում:  

Մենք վաղուց էինք մտածում, որ ԵՊՀ հայագիտական հետազոտություն-
ների ինստիտուտն ունենա իր պարբերականը, և այդ մտորումների արդյուն-
քում ծնվեց «Հայագիտության հարցերը», որի գործունեությունը, մեր կարծի-
քով, լուրջ քայլ կլինի հայագիտության զարգացման գործում: Հանդեսի 
հիմնական նպատակն է հրատարակել բարձրակարգ գիտական հետա-
զոտություններ, ինչպես նաև գիտական շրջանականերին ծանոթացնել հա-
յագիտության նվաճումներին: 

Արդի ժամանակաշրջանում գիտական նվաճումներին զուգահեռ, տա-
րածվում են նաև զեղծարարությունները, պատմական և գիտական փաստե-
րի միտումնավոր խեղաթյուրումը: Այսպիսի դրսևորումները դիմագրավելու 
խնդիր ևս ունի նորաստեղծ հանդեսը, մանավանդ եթե նկատի ունենանք, որ 
մեր մերձակա երկու հարևաններ նպատակադիր և լուրջ միջոցների ներ-
գրավմամբ աշխատում են այս ուղղությամբ: 

Հատկապես ցանկանում եմ նշել, որ պարբերականի էջերում զետեղվող 
հոդվածների որոշակի մասը լինելու է օտար լեզուներով, ինչը հնարավո-
րություն կընձեռի այլազգի հայագետներին ծանոթանալու այդ ոլորտի 
գործընթացներին, հաղորդակից լինելու Հայաստանում կատարվող հայագի-
տական հետազոտություններին, իսկ մեր գիտնականների` այլ լեզուներով 
հրատարակված աշխատանքները հասանելի կլինեն օտարագիր հեղինակ-
ներին: Կարևորում եմ նաև այն փաստը, որ հանդեսի յուրաքանչյուր համար 
կունենա համարժեք էլեկտրոնային տարբերակ, որը կտեղադրվի ԵՊՀ հա-
յագիտական հետազոտությունների ինստիտուտի կայքում: 

Հանդեսի խմբագրական խորհուրդը բաղկացած է բանիմաց և հայտնի 
հայագետներից, իրենց գործին նվիրված հետազոտողներից, որը և կլինի 

հրապարակումների` գիտական բարձր չափանիշներին համապատաս-
խանելու գրավականը: 

Ցանկանում եմ հավատալ, որ մենք իսկապես կլուծենք մեր առջև դրված 
խնդիրը և հետազոտողներին կներկայացնենք գիտական արժանիքներով 
օժտված մի նոր լուրջ պարբերական: 

Խմբագրական խորհրդին մաղթում եմ արգասավոր աշխատանք, իսկ 
հանդեսին` անխափան երկարակեցություն ու նորահայտ բազում նյութերի, 
արժեքավոր հետազոտությունների արդյունքների հրապարակում` ի փառս 
հայրենական գիտության, ի շահ հայագիտության: 

 
Արամ Սիմոնյան 

ԵՊՀ ռեկտոր,  
ԵՊՀ հայագիտական հետազոտւթյունների  

ինստիտուտի տնօրեն, ՀՀ ԳԱԱ թղթակից անդամ,  
պատմական գիտությունների դոկտոր, պրոֆեսոր 

